
	ХОРВООГИЙН ХЯЗГААРТ ЮМ БҮХЭН САЙХАН

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОРВООГИЙН ХЯЗГААРТ ЮМ БҮХЭН САЙХАН

	Арван хүүхдээ тойруулсан хайрт ээж нь гэрийнхээ хойморт, гэр нь суурины бас яг дунд, суурин нь ч энэ ертөнцийн яг л төвд нь оршин бүлгээ.

	Гагцхүү дөрвөн настай бяцхан охин Роза бол тэр гал голомтод ч, тэр сууринд ч, тэр ч атугай энэ ертөнцөд, ер нь хаана ч үл хамаарагдах агаад улсын тэтгэмжээр амьдардаг өнчин хүүхэд байжээ. Роза охин дээрх айлын олон жаалтай хамт аж төрөх авч нөгөө хүүхдүүд Розаг халуун ам бүлийнх нь биш гэж мэддэг байжээ. Харин бяцхан Роза улсын тэтгэмжийн хүүхэд гэдэг үгийн учир утгыг ерөөс мэддэггүй байв. Өөрийгөө бусад хүүхдүүдийн адил ээжтэй гэж бодоод одоо хэр, олон жаалыг хувцсаа тайл гэж зарлиг буулгаж байгаа хар гэзэгтэй бүдүүн пагдгар авгайг «хайрт ээж ээ» гэж дууддаг байлаа.

	Нөгөөдөр болох улаан өндөгний баяраар хүүхэд бүр цэвэрхэн байх ёстой учир бүх хүүхэд усанд орох болж, тэд үймж багширсан зөгий шиг бужигналдан, үүрэндээ байгаа ангаахай шиг бархиралдан, зах зээл дээр цугларсан хөгшин авгай нар шиг шаагилдаж байлаа. Тэд бүгдээрээ эмэгтэй. Арвуулаа охин. Тэгээд ч энэ айл улсын тэтгэмжийн охин Розаг асрахаар авсан юм санжээ. Арван хүүхэд тэжээх болсон юм чинь улсаас тэтгэмжлэгдсэн өөр нэг охин нэмэхэд яагаад болохгүй байх вэ дээ.

	Энэ үеэр эрхэм аав нь гэртээ байгаагүйд хүүхдүүд олзуурхан ер бусын баяр хөөртэй байв. Эхнэр нь жилийн жилд охин төрүүлээд байхад нь Тулкос гуай тээршээн уур нь бадарч түүнээсээ болоод архинд орж гэртээ ирэх бүрдээ юм балгачхаад хөлчүүрхэн агсамнаж шилбүүр шүүрэн авч хүүхдүүдээ бүгдийг нь нанчиж орхидог байжээ.

	Роза хувцсаа хэдийнээ тайлчих болсон авч хайрт ээж нь түүнийг огтхон ч анзаарахгүй байгаад урвайж уруу царайлаад л зогсоод байлаа. Розаг хэн ч анхаарсангүй. Хүүхдүүд бүгдээрээ хувцсаа тайлах гэж мунгинаж байлаа.

	Охидын хамгийн ууган нь арван дөрвөн настай, отгон нь өлгийдөө байжээ. Эдний дотор Розатай адил дөрвөн настай хоёр охин бий нь ихэр юм санжээ. Энэ олон охидын нэрийг тогтооход үнэхээр бэрхтэй. Хайрт ээж нь хүртэл тэдний нэрийг дандаа андуурч хэн нь Мари, хэн нь Юли, хэн нь Сари, хэн нь Клара билээ, хоёр ихрийнхээ аль нь Сика, аль нь Мака билээ гэдгийг мэддэггүй хольж хутгадаг байжээ. Гурван бага охиндоо бүр нэр ч хайрлаагүй байлаа. Ер нь тэгээд зургаан сартай хүүхдийг нэрээр нь дуудаад ч яах вэ дээ?

	Харин хачирхалтай нэг сонин зүйл гэвэл халамж хүртэгч Роза охин эгч нартайгаа байхдаа нөгөөдүүлээсээ хавьгүй сайхан жаргалтай байгаа гэж санадаг аж. Энэ жаал охин бас өөрийн өнгөрсөн түүхтэй. Энэ айл Розад ижил дасал болсон анхны айл биш юм. Амьдралынхаа ахархан хугацаанд аав ээжийн энхрийлэл халамжийг эдлэхээр Роза гурав дахь айлдаа ирсэн нь энэ ажээ. 

	Чухам энэ учраас Роза хайрт ээж нь, эгч нар, Мари, Юли, Сари, Кларагийн аль нь ч түүнийг анзаараагүй болохоор гоморхон намайг яах гэж байгаа юм бол доо хэмээн гайхширч хөдлөх ч үгүй шуухитнаад зогсож байв. Эрхэм ээж нь халуун ус тогооноосоо юүлэн, гаднаас оруулж ирсэн том таазанд хийхэд охид шахцалдан цуварч зогслоо. Тэр тааз нь ургац хураах үеэр, молцог усан үзмээр дүүргэсэн том торхыг санагдуулна. Нөгөө Роза охин яах ч аргаа олохгүй арчаагүй царайлаад зогсож л байлаа. Тэрээр эрхий хуруугаа амандаа үмхээд орчныг ажин ажин зогсоод л байв. Зогсоод л байлаа.

	Уур манан савссан тасалгааны доторх чимээ шуугиан байшинг бараг буулгачих гэж оволзуулна. Эрхэм ээж нь:

	— Шуугианаа татацгаа, та нар чинь миний ухааныг балартуулж байна шүү гэж байн байн хашхирсаар байлаа.

	Гэвч энэ нь шуугианыг улам дэврээж охид жиг жиг инээлдсэнээ дахиад л пижигнэж гарлаа.

	Хэчнээн ч олон нүцгэн жаал вэ дээ... Марийн гуя овоо бяд суусан харагдана. Бяцхан Роза уруу царайлан дуу шуугүй зогссоор л. Хооллох үед ч мөн ийм маягтай, ер нь юм бүхэнд л ийм маягтай байж. Роза бүр дадчихсан байжээ. Бүх хүүхэд хувиа хүртсэний дараа хэрэв талх үлдвэл Роза хувиа авдаг байж. Хэрвээ юм үлдээгүй бол Роза юу ч авалгүй, уурлаж уцаарладаг ч үгүй, нэхэж шаарддаг ч үгүй байдаг байж. Тэгээд энэхүү өнчин охин Роза зөвхөн хүлцэн хүлээж сурсан нь гайхалтай... Роза хишиг горьдон үүдний тэрүүхэнд зогсох бяцхан гуйлгачин мэт байдаг аж. Дөрөвхөн настай хумсын чинээ энэ охины эдлэх үгээгүйн тавилан ийм байлаа. Тийм болохоор арван хүүхэд бүгдээрээ биеэ угааж дуустал Роза хүлээн зогсох тавилан энэ удаад ч тохиолджээ. Роза нэгэн өвөл эдэнтэй хамт усанд орох гээд очиход хайрт ээж нь түүний гарыг алгадан «ээлжээ хүлээ» гэж загнасныг сайн санаж байлаа. Тэр тохиолдол аль хэдийнээ болсон боловч учир зөвхөн хүлээгээд л байх хувь тавилантай болохоо ер мартдаггүй байжээ. Ингээд хүлээгээд л зогсож байв. Ашгүй, хараад зогсоод байвал болдог байж.

	Явж очоод жаахан сүү уу. Сүү тэнд байна! гэж эрхэм ээж нь зандран хашхирлаа. Яагаад ч юм бэ Роза сүүнд дургүй байж. Сүү уухыг ерөөс хүсдэггүй байлаа. Тэгээд:

	— Уухгүй! гэж гөжүүхэн хэлчхэв. Чухам ямар хүүхэд, юунд дуртайг хайрт ээж дандаа л мартдаг байжээ. Розагийн хувийг хүртчих жаал, охидын дотор хялбархан олддог байлаа.

	— Чи сүү уухгүй гэж үү?

	— Үгүй. Та өөрөө уучих.

	— Чөтгөр толгойг чинь аваг! гэж эрхэм ээж Розаг хараал тавин загнаад нэг охиныхоо халтар ухна шиг хар хүзүүг эхлээд даавуугаар дараа нь элсээр үрж эхлэв.

	— Эндээс зайл! гэж эрхэм ээж Розаг дахин зандарлаа.

	Тэр охиныг заавал загнаж залхаах хэрэгтэй байжээ. Түүнийг загнаж залхаахгүй бол дэг замбараагүй болчих байж л дээ.

	Роза огт хөдөлсөнгүй. Тэр нь даан ч засаршгүй жаал байсан болохоор юу ч гэж сургамжлаад нэмэр алга.

	— Чи эндээс шалавхан зайлна уу, үгүй юү? гэж хайрт ээж нь дахин зандчиж зэгсэн сайн ёвроход бяцхан охин онгорхой хаалгаар түлхүүлсэндээ болж гал тогооны хүйтэн хонгил өрөөнд орохдоо чухам хаана зогсохоо мэдэхгүй л байв.

	Чингээд Роза үүднийхээ довжоон дээр оччихсон байлаа. Хаалга хаалттай байжээ. Хаалганы бариулд хүрэхэд Розад ер төвөггүй байсан авч сурсан заншлаараа тэр бариулыг гөлрөн ширтээд зогсож байв. Роза хаалганы бариулд хүрэлгүй түүнийг зөвхөн ширтэн гөлрөөд тун удаан зогслоо. Тэгтэл санаа бодолд нь нөгөө уу гээд байсан сүү бууж, өлсөж эхлэв.

	Энэ мөчид Роза чимээ шуугиан огтхон ч гаргалгүй нөгөө өрөөнийхөө хаалгыг орхиж, хүнс агуулдаг пинд орлоо. Хаалганы нь бариулын оронд шидэмсэн оосор байсан болохоор Роза түүнээс татаад орхисон чинь хаалга аяндаа нээгджээ. Роза пинд ороход жижиг хагас талх яг л хамар дор нь тааралдлаа. Роза дөхөж очоод хоёр муу халтар гараараа түүнийг шүүрэн авч буланг нь хэлтлэв. Талх Розагийн гарт оров. Тэрээр ялимгүй халтичин эргээд хэнэггүй алхлан, нөгөө хаалгаа өнгөрөх зуур тэндээс хэрүүл шуугиан, хөхиүн инээд, хашхиралдах чимээ сонстон байв. Тэгээд тэр гэрийн зүг чиглэн явж гарав.

	Роза урьд шөнө хоноглосон овоолоотой өвснийхөө зүг явж буй нь тэр аж. Өнгөрсөн шөнө эцэг Тулкос архи ханхлуулан шал согтуу арай гэж гэртээ иржээ. Хол хол алхлан толгойгоороо хана мөргөн явахад энэ бол хорвоогийн тун ердийн үзэгдэл юм гэж бяцхан Роза бодож байжээ. Өнгөрсөн зуны хуучаар улаан буудай няцлахад хэрэглэж байсан нэг үзүүртээ жижиг булцуутайг, харахад хачин, нэгэн урт саваагаар хайрт ээжийг балбаж эхэлсэн юм. Тэгэхэд инээлдэн шуугьж байсан арван охин нарийн бүрээ тасхийх адил чарлалдан уйлжээ. Гагцхүү бяцхан Роза л уйлж гиншээгүй байжээ. Розад уйлах эрх байхгүй шүү дээ.

	Тэр орой Роза унтчихсан ч байж болох юм. Гэтэл ээж нь түүний орогнож байсан газраас суга татаж аваад хашаа руу гүйн гарчээ. Гадаа хэдийгээр сүрхий хүйтэн байсан боловч тэд хашаан дотуур хөл нүцгэн туучин гүйсээр хашааны нөгөө захад байгаа амбаарт ороод өвс, сүрлэн дотор нуугдсан юм санж. Хашаан дотор өвсөөр босгосон байр маш уудам зайтай, тэдний суудаг байшингаас ч хавьгүй том санагджээ. Охид өвсөн дотор дор бүрдээ хэвтэр хонхойлон засаж нэг нэгийнхээ хажууд нуугдан хоргоджээ. Гадаа харанхуй байсан болохоор Тулкос аав тэр амбаар луу явсангүй. Ер нь явсан ч тэднийг олохгүй байж, Роза тэнд Саритай хамт нэг хонхорт хоргоджээ. Аз болж Роза унтахдаа бүх хувцсаа мөн хоёр муу жижиг шаахайгаа ч тайлсангүй байж. Ийнхүү Роза амар жимэр тайван унтаад өгсөн юм санж.

	Урьд өдөр нь тийнхүү дулаан унтсан болохоор Роза өнөөдөр нөгөө л өвсөн овоохой руугаа яаран гүйж ирээд өчигдөр хоргодож нойр авсан хэвтрээ олохыг хичээлээ.

	Роза тэр хэвтрээ олсонгүй, эрсэн ч үгүй. Энд аюулгүй гэдгийг лавтай мэдэж, авч ирсэн талхныхаа буланг идэж гарав. Ходоодоо тэжээх юм сэм авахдаа гөлөг шиг, олсон юмаа идэхээрээ хулгана шиг байдаг, улсын асрамжийн энэхүү өнчин охин бухал өвсөнд толгойгоо шигтгэчхээд талхаа хэмлэж гарлаа. Роза хэзээний талханд дуртай. Тэрээр талх авсандаа хязгааргүй баярлаж, өөрийнхөө юм шиг л идэж байлаа. Роза хэдийгээр дөрөвхөн настай боловч хэрдээ тохирсон ухаантай золбоолог охин юм. Талх яаж хийдгийг Роза мэддэг байлаа. Хутга олдохгүй бол Роза хэрэгцээтэй талхаа хэрхэн эмтэлж авахыг бас мэддэг байв. За тэгээд хутга оллоо ч гэсэн Роза түүнийг яаж ашиглахаа мэдэхгүй болохоор талхаа хувааж чадахгүй л байсан юм...

	Байшингийнхаа зүгээс нүргээнтэй шуугиан дэгдэх хүртэл Роза бяцхан хүнсээ хүртэж амжлаа. Хүүхдүүд усанд орж гүйцжээ. Хайрт ээж нь яагаад ч юм бэ бяцхан Розаг гэв гэнэт санаж, түүнийг ороод ир гэж дуудлаа. Гэвч хариу сонсогдсонгүй. Авгай гараад очиход, хүнсний агуулахын хаалга дэлгээстэй байгааг гэнэт ажив. Бяцхан Роза мөрөө баллахыг энэ удаа огтхон ч ухаарсангүй. Агуулахад байсан талхны хувьд ямар нэг балаг учир ургасныг хайрт ээж хармагцаа мэдэж бас бяцхан Розаг чухам хаанаас хайж олохыг дорхноо ухаарлаа. Хормын төдийд авгай өвсөн амбаарт хүрч бяцхан Розаг шилэн дээрээс нь шүүрэн авч мэлхий шиг сарвалзуулан сэгсчиж байдаг хүчээрээ алгадаж хамаа намаагүй жанчиж эхэллээ.

	— Чи усанд орох дургүй. Хулгайч гахай! Улаан өндөгний баяраар бээж үхвэл таарна гэж хашхирав.

	Гэвч улсын тэтгэмжийн бяцхан охин Роза энэ бүхнийг тэвчиж бүр дасчихжээ. Үүнээс өөр зам алга. Роза жанчуулахгүй байж яахин болох бил ээ? Дандаа л зодуулж байдаг шүү дээ. Энэ удаад орилж бархирахаар зодсонгүй гэж бодож байлаа. Чухамдаа бол тун бэрхтэй байсан боловч Роза тэсвэрлэжээ. Арай гэж олдсон өчүүхэн хүнснийхээ төлөө жанчуулах ёстой гэж Роза боддог байлаа. Тэгээд л зодоод жанчаад байхад Роза огт дуугардаггүй байж. Уйлж орилж төвөг удаад юугаа хийх вэ? Түүнийг хэн ч энэрэхгүй, хэн ч өрөвдөн тайтгаруулахгүй. Розагийн нулимсыг арчаад өгөх хүн энд даанч байхгүй юм. Улсын тэтгэмжийн охин жанчуулдаг л юм. Улсын тэтгэмжид байна гэдэг юү болохыг Роза огтхон ч мэдэхгүй, тэгэхдээ хэрэв түүнийг зодож жанчвал уйлахгүй байх, ходоодондоо хийх юм олбол түүнийг идэх, хэрэв түүнийг цохиод авбал дуугүй байх ёстой гэдгээс өөр юү ч мэдэгддэггүй байжээ.

	Гэтэл яг энэ үеэр гайхалтай явдал тохиолдлоо. Нөгөө халамжлан тэтгэгч нь гэнэт гараад ирлээ. Нэг хатагтай иржээ. Албаны тэр хатагтай тэтгэмжийн хүүхдүүдийг хэрхэн халамжилж байгааг шалган үзэх үүрэгтэй байв. Нөгөө хатагтай сууринд очиж бяцхан охин Роза юу хийж, улаан өндөгний баяр түүнд ямар бэлэг хүртээх гэж байгааг үзэхээр ирсэн чинь эрхэм ээж Розаг яг л шавхуурдаж байхад тааралджээ.

	Үүнээс болоод үнэхээр хачирхалтай явдал тохиолдлоо. Нөгөө дөлгөөхөн боловсон хатагтай зандарч эхлэхэд өтгөн хар үстэй хайрт ээж дорхноо дуугүй болов.

	— Энэ хүүхдийг аврах арчлах хүн ер байхгүй гэж та бод оо юу? Байлгүй яах вэ? дээ. Та мөд мэдэх болно... гэж нөгөө хатагтай хэлээд: — Энэ хөөрхий бяцхан амьтныг өрөвдөхгүй юү?

	— Хувцас нь хаана байна вэ? Чи хувцсаа яачихсан юм бэ? гэж асуулаа.

	Энэ бүхнийг хараад жаахан зориг орсон гэнэн охин Роза:

	— Хувцсыг хайрт ээж бүгдийг нь Сика, Мака хоёрт өгчихдөг юм гэж хэлчихлээ.

	— Юу гэнэ ээ? Та чинь энэ хүүхдийн хувцсаар муураа хувцасладаг байх нь ээ дээ гэхэд, ээж нь нэг ч үг хэлсэнгүй. 

	Энд ямар нэгэн юм тун буруу болчихлоо гэдгийг бяцхан Роза ухааран ойлгов. Энэ тэнэг хатагтай чинь миний эгч дүү нарыг муурын зулзага гэж байна гэж бодоод:

	— Тэд чинь муур биш охид гэлээ.

	— Тийм юм бий?! гэж нөгөө хатагтай сая ухаарч: — Тэгвэл та өөрийнхөө хүүхдүүдийг, сангийн хувцсаар хувцаслачихдаг юм аа даа! Үүний учрыг тунгааж мэдсэн нь яамай болж. Энэ охины бүх хувцас хунарыг одоохон цуглуулаад ир. Би Розаг эндээс авч явна. Зэргэлдээ тосгонд үүнийг асрамжлах санаанд нийцсэн айл надад бий гэлээ.

	Розад яах ч арга олдсонгүй. Ээж нь бүх хувцсыг аваад ирэхэд нөгөө хатагтай бяцхан охиныг хувцаслаж бүрхүүлтэй тэргэнд суулгаад авч одлоо. Бяцхан Роза ганц ч үг дуугарч чадсангүй. Хувь заяагаа ийнхүү шийдвэрлэхэд Роза хэвшсэн бодлоо ягштал баримтлаад мөнхүү ам нээсэнгүй.

	Бүхээгт тэрэг тосгонд хүрч ирээд нэгэн сайхан байшингийн үүдэнд зогсов. Улаан хацартай эелдэг тарган авгай байшингаас гарч тэднийг тосож Розаг хоёр гар дээрээ өргөн авч улаан өндөгний баяраар ийм үнэт сайхан бэлэг хүртээсэнд нөгөө хатагтайд хязгааргүй ихэд баярласнаа илэрхийллээ.

	Бяцхан Роза гэнэт энэ хорвоогоос тасран зайлсан юм шиг санагдаж хоёр хархан нүдээ гунигтайгаар бүлтийлгэн:

	— Би хайрт ээждээ очих сон гэж дөлгөөнөөр хэлээд, үнсүүлсэн хацраа арчлаа.

	Гэвч нөгөө тарган авгай ажиг ч үгүй инээмсэглээд Розаг нэг өрөөнд оруулж том гэгчийн хүүхэлдэй үзүүлэн зааж:

	— Чи сайн хар. Чи манайд суухаар үлдвэл энд буй бүх зүйл чинийх болно гэв.

	Гэвч Роза улам бүр сэжиглэн хардах болов. Хайрт ээж нь түүний яг төрсөн эх биш гэж бурхан өөрөө айлдсан ч Роза тэр үгэнд огт итгэхгүй байсан юм. 

	Тэр ээж чинь чамайг төрүүлээгүй. Чи эх байхгүй гэж түүнд хэлсэн боловч нэмэр болсонгүй. Энэ үл таних авгайчуул хайрт ээжийг минь сэм аваад явчих болов уу гэж бодохоос Роза эмээж бас уур нь хүрлээ. Нөгөө хатагтай:

	— Охиныг тун сайн бөөцийлөөд бай. Тэгээд Роза аандаа чамд дасаж хайртай болно гэж тарган авгайг тайтгаруулан хэлээд гарч одов. Бяцхан Розагийн нулимс өөрийн эрхгүй гарах дөхөв. Энэ өдөр Розад тохиолдсон бүх явдал: усанд орсон, зодуулсан, албаны тэр хатагтай, бүхээгтэй тэрэг, энэ бүхэн улаан өндөгний баярын өмнөх ганцхан өдөр болсон гэхэд дэндүү олджээ.

	— Бяцхан охин чамайгаа би одоо унтуулах гэж байна. Би өнөөдөр тун их ажилтай гэж тарган авгай хэлээд бяцхан Розаг том гэгчийн зөөлөн орон дээр хэвтүүлж дулаан ноосон алчуураараа хучив.

	Роза дуугүй хүлцэн хүлээж авгайн аяыг дагуулан байхдаа бяцхан залирхаг толгойдоо нэгэн ухаан сийлж:

	— Энэ авгай л шалавхан гараад өгөөсэй гэж бодож хэвтэв.

	Роза тэр авгайг гармагц л тэр даруй орноосоо босон харайж өрөөнөөсөө гараад нөгөө урт үстэй хүүхэлдэйн хажуугаар өнгөрч хашаа дамжин гудамжинд гарлаа. Өөрийг нь хэн ч ажигласангүйд Роза туйлын их баяртай, сэтгэл төвшин байв. Тосгоны бүх хүн улаан өндөгний баярт бэлтгээд зав чөлөөгүй байжээ. Гудамжинд бүртийх хүнгүй учир бяцхан Роза ёстой л хөлөө хүрэх газар, дуртай зүгтээ явах боломжтой байв.

	Роза гудамж уруудан гүйж, тоос хучсан их зам дээр гарав. Тэр зам түүнийг хөтөлсөөр тосгоны захад аваачлаа. Роза цаашаа үргэлжлэн явсаар тэнгэр газрын зах хэрхэн нийлснийг үзлээ. Роза энэ хорвоогийн захад хүрээд ирчихлээ гэж санаад энд лав юм бүхэн сайн сайхан байгаа даа гэсэн бодол адтай бяцхан охины толгойд нь буув. Тэгээд хорвоогийн хязгаарыг бяцхан бор гараараа бариад үзэх юм сан ч гэж бодогдлоо. Тэгтэл зам дээр нь эхлээд нэг мод, дараа нь нэг худаг тааралдан нөгөө ертөнцийн хязгаар Розагаас зугтаад байгаа юм шиг санагдав.

	Роза цаашаа явж гарлаа. Явсаар байгаад урьд хожид огт үзээгүй нэг тосгонтой тааралдав. Роза тэнд саатан зогссонгүй. Хэдийгээр ядарч туйлдсан авч цааш яваад л байжээ. Яван явсаар хоёр уруул нь улаан хүрэн болж чимчигнэн бүх бие нь энд тэндгүй хөхрөн бээрч чичрэн арга буюу зогсох болов. Гэхдээ чухам яагаад ийм болж байгааг Роза огт ухаарсангүй. Хоёр дээр хоёрыг нэмэхэд дөрөв болдгийг мэдэхгүй юм чинь арга ч үгүй биз ээ.

	Ингэж байтал нэг авгай:

	— Бяцхан охин чи хаа хүрч яваа юм бэ? гэж Розаг гэнэт дуудан асуув.

	Тэр авгайг их үстэй олон нохой хүрээлж байсан болохоор Роза айхдаа сүнс нь зайлах шахаад авгай руу бүлтийн ширтэв.

	Нөгөө авгай гэнэт алгаа хавсран:

	— Өө энэ хүүхдийг би мэдэх юм байна. Нөгөө Тулкос гуайнхны охидын нэг нь байна. Чи чинь яагаад энд хүрээд ирчих вэ! гэж мэдэмгийрхэн асуулаа.

	Розагийн толгойд дөнгөж сая л нэг ухаантай бодол бууж оргож гарсан гэдгээ тас нуун:

	— Би хайрт ээжтэйгээ хамт зах дээр очсон юм. Тэгтэл эрхэм ээж маань надаас төөрчихсөн. Би одоо хайрт ээж дээрээ очих сон л гэж бодож байна гэхчихлээ.

	Тэгээд л энэ өдөр Роза анх удаагаа нулимс гаргалаа. Чухам уйлаад байвал Розад ч ач тустай, уйлаад байхаар нэгд үг ярихгүй, хоёрт энэ хүмүүс өрөвдөн хүссэн бүхнийг нь гүйцээгээд өгнө гэж бодоод тийнхүү уйлж гарчээ. Хэрэв гэртээ байсан сан бол яаж ч уйлаад нэмэргүй л дээ. Тэнд нулимснаас эмээх хүн даан ч байхгүй юм чинь. Харин энд бол өөр хэрэг. Энд бүгдээрээ танихгүй хүмүүс болохоор Розаг уйлахаар сандарцгааж өрөвдөх учир уйлаад байсан нь үнэхээр ээлтэй байжээ.

	Уйлсан нь ач тусаа үзүүллээ. Нөгөө авгай Розагийн гарыг барьж аваад тун хүйтэн байхаар нь хоёр гар дээрээ өргөж хормогчоороо ороон гэртээ авч орлоо. Гэрт оруулсан даруй Розаг орон дээр хэвтүүлж зүсэн зүйлийн юм асууж шалгаан их л өрөвдөж хайрлалаа.

	Овжин аргатай бяцхан Роза ийнхүү хайр халамж хүлээгээд

	— Хорвоогийн хязгаарт юм бүхэн сайн сайхан гэж л хэллээ. Гэвч түүний энэ үгийг хэн ч ойлгосонгүй. Роза энэ орой тэндээ унтаад улаан өндөгний баяр болсон бямба гарагийн өглөө гэрийн эзэн бүхээгт тэргэнд хос морь хөллөж Розаг хайрт ээжид нь хүргэхээр завдав. Хоноглосон айлын том байшин, сайхан морьд, бүхээгтэй тэрэг тэргүүтнээс үзэхэд баян чинээлэг айл юм гэж мэдлээ. 

	Тэгээд гэртээ хүрээд ирэхэд юун их шуугиан болсон гэж санана. Бүх хүүхэд тойрч гүйлдээд хайрт ээж нь ч гэсэн Розаг ширтэн харж хачирхалтайяа инээмсэглэж:

	— За, муу нохой чи дахиад талхны булан хулгайлах гэж ирэв үү? гэснээ, — Энэ муу гахайн торой зоргоороо чихдэг мөртөө талх хулгайлж усанд орохоос оргон зугтаад овоолоостой өвсөнд оччихсон байсан юм. Улсын асрамжийн энэ мэтийн новшийг турсагыг нь хуулж байвал таарна гэж Розаг хүргэж ирсэн авгайд учрыг илтгээд түүн рүү тонгойж нүүрийг нь арчсанаа тэсэж чадалгүй бөгсөн дээр нь нэг сайн буулгаж орхилоо. Харин Роза тэргүүнээ өргөж хашаан дээгүүр алсыг харсан чинь тэнгэрийн хаяа цэлийн харагдлаа. Энэ ч бас хорвоогийн нэгэн хязгаар юм байна шүү гэж анх ойлгоод Роза ихэд гайхлаа. Үүнээс өмнө Роза үүнийг ер ажиглаагүй байжээ...

	— Тэгээд муу новш минь энд гэртээ байх чинь дээр байна уу? гэж ээж нь асуухад

	— Үгүй тэнд гэж Роза савх шиг нарийхан хуруугаараа тэртээ алсыг заав.

	— Юу тэнд гэж?

	— Тэнд... тэнд... гэсэн боловч "хорвоогийн тэртээ хязгаарт хавьгүй сайхан. Тэнд сайхан байх ёстой" гэж хэлэх гээд зүрхэлсэнгүй.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

